Rezime rada
U svijetu sve pokretljivijeg kapitala i ubrzane finansijske globalizacije, špekulativni udari na međunarodni monetarni sistem i nacionalne finansijske sisteme, masovni bijeg kapitala, ekonomske recesije, krize nepovjerenja u dužnike ili sama finansijska tržišta ukazuju na to da su nestabilnosti globalne i sistemske. Postoji široko rasprostranjeno mišljenje da te nestabilnosti u globalnoj ekonomiji, u kojoj su postali očigledni nedostaci međunarodnih finansijskih institucija, u pojedinim zemljama i regijama prerastaju u svjetske finansijske krize koje se poput zaraze šire i na druge zemlje svijeta. Uz to, nedovoljne, spore, ali i neadekvatne aktivnosti međunarodnih finansijskih institucija u rješavanju svjetskih finansijskih kriza i u poticanju razvoja zemalja u razvoju impliciraju na ozbiljne probleme unutar međunarodnog monetarnog sistema, što neminovno postavlja nova pitanja i probleme pred regulatore međunarodnog monetarnog poretka sa posebnim naglaskom na hitnost njihove prevencije i rješavanja. U središtu svih ovih dešavanja, započela je veoma ozbiljna rasprava o novom i efikasnijem mehanizmu funkcionisanja međunarodnog monetarnog sistema, te njegovom adekvatnom finansijskom arhitekturom koja bi doprinijela reduciranju stepena izloženosti međunarodnih finansijskih tržišta globalno rasprostranjenim finansijskim nestabilnostima i krizama, jačanju međunarodnih finansijskih institucija i aranžmana, i koja bi omogućila uspostavljanje finansijske stabilnosti i fleksibilnosti od koje zavisi globalni ekonomski prosperitet, a koji postojeći međunarodni monetarni sistem nije uspio da uspostavi. Uprkos rastućoj saglasnosti o globalnoj i sistemskoj prirodi finansijskih nestabilnosti, te da je reforma međunarodnog monetarnog sistema imperativ, do sada nije bilo značajnijeg napretka u tom pravcu. Tome u prilog ide i činjenica da industrijski razvijene zemlje nisu spremne da uključe zemlje u razvoju u raspravu o reformi međunarodnog monetarnog sistema. Osim toga, iako se shvatilo da problem zaista postoji, nije utvrđen ni zajednički koncenzus o tome kako do te reforme doći. Stoga, rasprava o reformisanju međunarodnog monetarnog sistema ostaje za sada primarno u okvirima teorija i politika predstavnika međunarodnih finansijskih institucija. Smatra se da su i dalje glavni faktori koji ograničavaju njeno realiziranje, ali i praktičnu primjenu, asimetrični političko-ekonomski interesi industrijski razvijenih zemalja i zemalja u razvoju, nedovoljne koordinirane aktivnosti najviših predstavnika razvijenih zemalja u otklanjanju ozbiljnih poremećaja i neefikasnosti na svjetskim finansijskim tržištima, ali i neadekvatne, odnosno uopštene i nekonkretne mjere, te globalni neiskoordinirani akcioni planovi za povećanje stabilnosti i povjerenja u međunarodni monetarni sistem. Međutim, iako postoji prostora za poboljšanje svjetske politike, te nacionalnih ekonomskih politika i međunarodnih finansijskih institucija, sama ta poboljšanja neće biti dovoljna za uspješno rješavanje globalno rasprostranjenih finansijskih problema. Prema tome, kako bi se umanjila opasnost od potencijalnih finansijskih kriza i ako se želi da međunarodne finansijske institucije budu u većoj mjeri spremne za suočavanje sa globalnim nestabilnostima gdje god i kad god se one pojavile, od suštinskog je značaja da se savremeni međunarodni monetarni sistem osnaži. Inicijalni koraci i aktivnosti na preuređenju, modernizaciji i osavremenjavanju međunarodnog monetarnog sistema su već započeti. Međutim, mnogo toga tek preostaje da se uradi. U vezi s tim, u radu su prikazane temeljne smjernice koje su ili bi trebale biti na programu reforme međunarodnog monetarnog sistema u budućnosti. U vremenu velike ekonomske krize koju proživljavamo, provedena istraživanja u magistarskom radu posebno su značajna, obzirom da mogu poslužiti za definisanje pravila ponašanja prije svega, u malim zemljama kao što je Bosna i Hercegovina. 

